GAZTERIA

Gai polita gaurkoa

ezaguna dena,

ez da amodioa

jardungo duguna;

txikiteoan berriz 

entzun daitekeena,

ta askotan gezurrez

betetzen dutena.

Gaur egunean gaude

guztien ahotan,

aitona-amonen eta

gurasoenetan;

denetik esan dute

gure bizkarretan,

halere guk aurrera

pauso txikietan.

Geroaren ateko

giltza dugu eskutan,

oinarritu beharra 

gure ametsetan;

lana egin ilusioz

saiatuz benetan,

nahi dugun mundua

eraikiz oinetan.

Gazterian bizitza

da gauza nekeza,

ez da kalimotxoa

ta ezta zerbeza;

ikasketak goizean

gero ingelesa,

hau bai dela benetan

bizimodu latza. 

